
Վ Ե Ր Ա Ք Ն Ն Ի Չ   Բ Ո Ղ Ո Ք
Հայցադիմումի ընդունումը մերժելու մասին որոշման դեմ
1. Գործի դատավարական նախապատմությունը 
«Ինֆորմացիայի ազատության կենտրոն» հասարակական կազմակերպությունը հայցով դիմել է ՀՀ վարչական դատարան ընդդեմ «Դուստր Մարիաննա» ՍՊԸ-ի և վերջինիս տնօրեն Տիգրան Վարդանյանի՝ վարչական պատասխանատվության ենթարկելու և տեղեկատվություն տրամադրելուն պարտավորեցնելու պահանջների մասին:
Վարչական դատարանի 26.01.2012թ. թիվ ՎԴ/0228/05/12 որոշումով հայցադիմումի ընդունումը մերժվել է: Նշված որոշումը ստացվել է 30.01.2012թ-ին:
2. Բողոքի քննության համար էական նշանակություն ունեցող փաստերը
Ե´վ հայցադիմումին կից ներկայացված հարցումներում և´ հայցադիմումում նշվել է. «ՀՀ տնտեսական մրցակցության պաշտպանության պետական կոմիտեի 2010թ. սեպտեմբերի 22-ի թիվ 245-Ա որոշման համաձայն՝ «Դուստր Մարիաննա» ընկերությունը Հայաստանի կաթնամթերքի շուկայում համարվել է գերիշխող դիրք ունեցող:

«Տեղեկատվության ազատության մասին» ՀՀ օրենքի 3-րդ հոդվածի համաձայն՝ «ապրանքային շուկայում մենաշնորհ կամ գերիշխող դիրք ունեցող կազմակերպությունները համարվում են տեղեկատվություն տնօրինող…»:
Վարչական դատարանը, սակայն, հայցադիմումի ընդունումը մերժելով պատճառաբանել է. «Տվյալ դեպքում «Դուստր Մարիաննա» ՍՊ ընկերությունը հանդիսանում է շահույթ ստանալու նպատակ հետապնդող (առևտրային), ընկերություն, հետևաբար, դատարանը գտնում է, որ ներկայացված հայցապահանջները չեն բխում հանրային իրավահարաբերություններից և չեն համապատասխանում Հայաստանի Հանրապետության վարչական դատավարության օրենսգրքի 8-րդ հոդվածի առաջին մասի պահանջներին, ուստի և նույն հոդվածի երկրորդ մասին համաձայն` ընդդատյա չեն վարչական դատարանին։

Հայաստանի Հանրապետության վարչական դատավարության օրենսգրքի 79-րդ հոդվածի առաջին մասի 1-ին կետի համաձայն՝ վարչական դատարանը մերժում է հայցադիմումի ընդունումը, եթե հայցը ենթակա չէ վարչական դատարանում քննության»։

Գտնում եմ, որ վարչական դատարանը խախտել է Հայաստանի Հանրապետության վարչական դատավարության օրենսգրքի 8-րդ հոդվածի առաջին մասի և 79-րդ հոդվածի առաջին մասի 1-ին կետի, «Տեղեկատվության ազատության մասին» ՀՀ օրենքի 1-ին հոդվածի 2-րդ մասի, 3 հոդվածի, Վարչական իրավախախտումների վերաբերյալ ՀՀ օրենսգրքի 187.7 հոդվածի պահանջները՝ հետևյալ պատճառաբանությամբ:

«Տեղեկատվության ազատության մասին» ՀՀ օրենքի՝

· 1-ին հոդվածի 2-րդ մասի համաձայն. «Սույն օրենքի գործողությունը տարածվում է … հանրային նշանակության կազմակերպությունների և դրանց պաշտոնատար անձանց վրա»,

· 3-րդ հոդվածի համաձայն՝ տեղեկատվություն տնօրինող են … հանրային նշանակության կազմակերպությունները և դրանց պաշտոնատար անձինք, իսկ հանրային նշանակության կազմակերպություն է … ապրանքային շուկայում մենաշնորհ կամ գերիշխող դիրք ունեցող կազմակերպությունը:
Վարչական իրավախախտումների վերաբերյալ ՀՀ օրենսգրքի 187.7 հոդվածի համաձայն. «Օրենքով նախատեսված տեղեկությունը … հանրային նշանակության կազմակերպությունների պաշտոնատար անձանց կողմից ապօրինաբար չտրամադրելը` առաջացնում է…»:
ՀՀ տնտեսական մրցակցության պաշտպանության պետական կոմիտեի 2010թ. սեպտեմբերի 22-ի թիվ 245-Ա որոշման համաձայն՝ «Դուստր Մարիաննա» ընկերությունը Հայաստանի կաթնամթերքի շուկայում համարվել է գերիշխող դիրք ունեցող, ինչի մասին տեղեկատվությունը պարունակող իրավական ակտը տեղադրված է ՀՀ տնտեսական մրցակցության պաշտպանության պետական կոմիտեի www.competition.am պաշտոնական կայքում (տես՝ http://www.competition.am/uploads/resources/vor_arm_2010_09_245.pdf, տես նաև http://competition.am/uploads/resources/Cucak_dominant_for_site_24_11_2011.pdf):

Ինչպես տեսնում ենք պատասխանողը հանրային նշանակության կազմակերպություն է և դրանից ելնելով էլ «Տեղեկատվության ազատության մասին» ՀՀ օրենքի ու Վարչական իրավախախտումների վերաբերյալ ՀՀ օրենսգրքի 187.7 հոդվածի իմաստով համարվում է տեղեկատվություն տնօրինող ու վարչական պատասխանատվության սուբյեկտ:
Թեև հայցի հիմքում դրված է կաթնամթերքի շուկայում պատասխանող ընկերության գերիշխող դիրք ունենալը և ըստ այդմ հանրային նշանակության կազմակերպություն լինելը, դատարանը բողոքարկվող որոշման մեջ ընդհանրապես այդ հանգամանքին չի անդրադարձել և դատարանի որոշումից բխում է, որ շահույթ ստանալու նպատակ հետապնդող (առևտրային) ընկերությունը չի կարող հանրային նշանակություն ունենալ, իսկ դրանից պահանջվող տեղեկատվության հետ կապված վեճն էլ՝ հանրային բնույթ, ինչն ուղղակի հակասում է վերը նշված փաստարկներին ու իրավական հիմնավորումներին:

Վերոգրյալից ելնելով և ղեկավարվելով ՀՀ վարչական դատավարության օրենսգրքի 19.1 Գլխի պահանջնորով ու 125 հոդվածով
Խնդրում եմ

Վերացնել ՎՎ հավրական դատարանի թիվ ՎԴ/0228/05/12 վարչական գործով 26.01.2012թ. որոշումը՝ հայցադիմումի ընդունումը մերժելու մասին:

Կից ներկայացվում են՝
1. Բողոքարկվող որոշման պատճենը՝ կից դատարանից ստացված հետևյալ փաստաթղթերով՝
· Հայցադիմում,

· Պետական տուրքի վճարման անդորրագիր,
· Փաստաբանի հետ կնքված պայմանագրի պատճենը, 
· Գումարը փաստաբանի հաշվի համարին փոխանցելու վերաբերյալ ապացույց,
· Հարցումները,
· Հարցումները պատասխանողին ուղարկելու մասին ապացույցներ,
· պատասխանողից էլ. փոստով ստացված պատասխանի քաղվածքը,
· Հայցադիմումը պատասխանողների կողմից ստանալու մասին ապացույց,
· Լիազորագիր.


2. Վերաքննիչ բողոքը ՀՀ վարչական դատարան և պատասխանողին ուղարկելու մասին ապացույցներ,
3. Ծրարը:

«Ինֆորմացիայի ազատության
կենտրոն» ՀԿ ներկայացուցիչ՝





Կարեն Մեժլումյան
